
МОУНЫЯ, ПАЛIТЫЧНЫЯ I ЭКАНАМIЧНЫЯ ПРЫЯРЫТЭТЫ 

СУЧАСНАЙ БЕЛАРУСКАЙ НАЦЫI

В. Ламака

Уводзiны

Незалежны iнстытут сацыяльна-эканамiчных i палiтычных даследаванняў (НІСЭПД) здзейснiў у 1993 годзе сацыялагiчнае даследаванне па праекце "Развiццё беларускай нацыi". Даследаванне здзяйснялася ў выглядзе стандартызаванага iнтэрв'ю. Па рэпрэзентатыўнай выбарцы было апытана 1082 чалавекi, якi рэпрэзентавалi насельнiцтва Рэспублiкi Беларусь па полавай, узроставай, адукацыйнай адзнаках, а таксама па галiнах занятасцi i месцы жыхарства. У апытальнiку былi закладзены таксама адзнакi нацыянальнасцi i веравызнання, але яны не рэпрэзентатыўныя i абарачэнне з гэтымi лiчбамi патрабуе дадатковых тлумачэнняў.

Аўтары зыходзiлi з неабходнасцi вывучэння найбольш грунтоўных перадумоў развiцця беларускай нацыi, якiя не залежаць ад палiтычнай i сацыяльна-эканамiчнай кан'юнктуры. Да лiку такiх перадумоў адносяцца рысы нацыянальнага менталiтэту, якiя вызначаюць кардынальныя выбары на пераломных этапах гiсторыi.

Асноўная ўвага ўдзялялася стаўленню насельнiцтва да нацыянальна-культурных i сацыяльна-эканамiчных пытанняў. Найбольш важныя праблемы дублююцца праверачнымi i карэкцiруючымi пытаннямi. У вынiку даследавання былi атрыманы наступныя дадзеныя.

I. Адлюстраванне ментальнасцi беларусаў у выбары эканамiчных i сацыяльна-палiтычных прыярытэтаў
Перш за ўсё даследчыкаў цiкавiла наколькi замацаваны ў грамадскай свядомасцi абыходкавыя ўяўленнi аб нацыянальным характары беларусаў. У газетных артыкулах, прамовах палiтычных дзеячаў, аглядальнiкаў i аналiтыкаў часта сустракаюцца спасылкi на пэўныя рысы характару, якiя, маўляў, замацаваны ў ментальнасцi беларусаў. Высвятленне рэальнай наяўнасцi i значнасцi гэтых рысаў дазволiць арыентаваць практычную палiтыку i больш абгрунтавана аналiзаваць сацыяльна-палiтычныя i эканамiчныя з'явы. Чатырнаццаць прапанаваных рысаў характару размясцiлiся ў наступным парадку: 

1) пакорлiвасць, доўгацярпенiе (435,6); 
2) цярпiмасць да iншых нацыянальнасцей (427,7); 
3) даверлiвасць (420,1); 
4) мяккасць (407,4); 
5) дабрасумленнае стаўленне да працы (401,1); 
6) дысцыплiнаванасць, выканаўчасць (364,7); 
7) аптымiзм (360,4); 
8) паважнае стаўленне да адукаванасцi (355,7); 
9) ашчаднасць (347,6); 
10) калектывiзм (341); 
11) пачуццё самапавагi (339,3); 
12) рэлiгiйнасць (335,4); 
13) практычнасць (306,8); 
14) iнiцыятыўнасць, прадпрымальнасць (306,6).

У дужках даецца iндэкс, якi склаўся з сумы ацэнак, памножаных на колькасць апытаных, якiя далi такую ацэнку.

Самыя па сабе гэтыя лiчбы нiчога не гавораць, яны патрабуюць дадатковага асэнсавання, праверкi i канкрэтызацыi. Для гэтага ёсць кантрольныя пытаннi.

На просьбу ацанiць з дапамогай пяцiбальнай шкалы наколькi ўласцiвы беларускаму нацыянальнаму характару практычнасць, iнiцыятыўнасць i прадпрымальнасць былi атрыманы наступныя ацэнкi. Практычнасць беларусаў ацанiлi ў 1 бал 3,4% апытаных, у 2 - 11,9%, у 3 - 43,1%, у 4 - 30,5%, у 5 - 11,1%. Инiцыятыўнасць i прадпрымальнасць атрымалi ацэнку у 1 бал у 4,0% апытаных, у 2 балы у 18,0%, у 3 -у 51,5%, у 4 - у 20,4%, у 5 балаў у 6,1% апытаных. Сярэдняя ацэнка 3-4 з вялiкiм ухiлам у бок "3" дакладна адпавядае жыццёвым каштоўнасцям жыхароў Беларусi. Гэтак пры альтэрнатыве невысокага заробку на гарантаванай рабоце i высокага заробку з рызыкай страты работы 50,8% апытаных абралi першае, а 49,2% - другое.

На першы погляд размеркаванне адказаў на гэтую альтэрнатыву павiнна адпавядаць i спажывецкай стратэгii, але на альтэрнатыву шырокага выбару, багацця тавараў выдатнай якасцi па высокiм, не ўсiм даступным цэнам альбо вузкага асартыменту, пастаяннага дэфiцыту тавараў па даступным, фiксаваным цэнам 65,4% апытаных спынiлiся на першым варыянце, а 34,6% - на другiм.

Гэтае разыходжанне атрымлiвае сваё тлумачэнне, калi паглядзець як ацэньваюць такую рысу беларусаў як ашчаднасць. Гэту рысу ацанiлi у 1 бал 2,2% апытаных, у 2 - 10,7%, у 3 - 39,9%, у 4 - 32,2%, у 5 - 15,1%.

Нарэшце, гатоўнасць працаваць за невысокую зарплату на гарантаванай рабоце i малая прадпрымальнiцкая актыўнасць (набыццё каштоўных папер - 3,4%, уладанне (саўладанне) прадпрыемствам, фiрмай i г.д. - 1,9%, iндывiдуальная працоўная дзейнасць - 18,2%) патрабуюць пэўных якасцей i гэтыя якасцi ёсць у дастатковай ступенi. Добрасумленнае стаўленне да працы 1,9% апытаных ацанiлi ў 1 бал, 3,6% - у 2, 21,3% - у 3, 36,9% - у 4 i 36,4% - у 5 балаў. Дысцыплiнаванасць і выканаўчасць у 1 бал ацанiлi 2,3% апытаных, у 2 - 6,5%, у 3 - 32,3%, у 4 - 40,5%, у 5 - 18,1%.

Аналiз нацыянальных рысаў характару паказвае, што магчымы розныя варыянты рэакцыi на жыццёвыя зрухi. Нiзкая iнiцыятыўнасць i высокая доўгацярплiвасць спрыяюць iснаванню таго рэжыму, якi знаходзiцца пры ўладзе. Гэта дае магчымасць як захоўваць iснуючы стан рэчаў, гэтак i праводзiць любыя рэформы.

З другога боку, нiзкае развiццё ўласнай практычнасцi i прадпрымальнасцi не замiнае палiтычнаму выбару на карысць тых палiтычных сiл, якiя прапануюць апору ў развiццi грамадства менавiта на гэтыя якасцi.

На пытанне "Якiя сiлы, на Ваш погляд, спрыяюць выхаду рэспублiкi з эканамiчнага i палiтычнага крызiсу?" былi атрыманы наступныя адказы: сучаснае кiраўнiцтва рэспублiкi - 15,3%, нацыянальна арыентаваная палiтычная апазiцыя, якая абапiраецца на патрыятычныя дзелавыя колы - 12,4%, новыя палiтычныя i дзелавыя колы, арыентаваныя галоўным чынам на заходнюю эканомiку - 30,1%.

Гэтае пытанне было сфармулявана ў адпаведнасцi з раскладам палiтычных сiл у рэспублiцы вакол трох цэнтраў - блоку левых сiл, аб'яднаных вакол урада В.Ф.Кебiча, партый i рухаў блоку БНФ i партый i арганiзацый, згрупаваных у аб'яднанне "Вясна-94" i вакол яго. Размеркаванне адказаў на яго пацвярджаецца тэндэнцыяй размеркавання адказаў на наступнае пытанне: "Цi згадзiлiся б Вы на выбарах аддаць свой голас за палiтычную партыю альбо кандыдата ў дэпутаты, якiя ў сваiх перадвыбарных праграмах рабiлi б нацiск на... (даецца пералiк варыянтаў)?" Перш чым даць гэты пералiк i адказы на яго трэба патлумачыць два моманты.

Па-першае, магчыма было даць два адказы, таму лiчбы адказаў на гэтае пытанне не супадаюць лiтаральна з лiчбамi адказаў на пытанне, якое прыводзiлася вышэй, але тэндэнцыi зусiм адпаведныя.

Па-другое, фармулёўкi пытання не ўказваюць прама на той альбо iншы цэнтр палiтычных сiл, але прыведзеныя вызначэннi дазваляюць досыць упэўнена iдэнтыфiкаваць iх, як яны замацавалiся ў грамадскiм усведамленнi адпаведна iх палiтычна-мiфалагiчнага iмiджу.

За наданне рускай мове побач з беларускай статусу дзяржаўнай мовы выступаюць 22,7% апытаных.

За адраджэнне беларускай культуры i мовы выказалiся 19,6% апытаных.

За шчыльнае эканамiчнае i палiтычнае супрацоўнiцтва з Расiяй аж да аб'яднання з ёй у адну федэpатыуную дзяpжаву - 22,1%.

За развiццё эканамiчных i палiтычных адносiн з усiмi краiнамi ў роўнай ступенi - 47,9%.

За рынкавыя пераўтварэннi i правядзенне дэмакратычных рэформ у незалежнай Беларусi - 27,6%.

Як бачна, насельнiцтва Беларусi выразна схiляецца да мадэлi дэмакратычнай краiны з рынкавай эканомiкай,якая iснуе як незалежная дзяржава i развiвае добрасуседскiя адносiны з усiмi краiнамi ў роўнай ступенi. Зразумела, што "роўнасць" тут адносная i залежыць ад узроўню iснуючых сувязей i ўяўных перспектыў узаемадзеяння. На пытанне:"Адносiны з якiмi краiнамi Беларусь павiнна развiваць у першую чаргу? (можна даць не больш за тры адказы)", - былi атрыманы наступныя адказы: Расiя - 84,2%, Польша - 33,7, Украiна - 59,2, Лiтва - 11,3, Латвiя - 3,1, ЗША - 26,1, Нямеччына - 34,7, Вялiкабрытанiя - 4,6, Францыя - 4,8%.

Варта дадаць, што палова насельнiцтва Беларусi адчувае сябе досыць упэўнена ў пытаннi бяспецы незалежнасцi рэспублiкi - 49,5% апытаных лiчаць, што не iснуе нiякай пагрозы незалежнасцi Беларусi з якога б то нi было боку. Але гэта не агульнае меркаванне. Пэўная частка апытаных лiчыць, што такая пагроза iснуе. Яе баяцца 17,8% апытаных з боку Расii, 4,0 - з боку Польшы, 1,9 - Украiны, 1,8 - Лiтвы, 0,7 - Латвii, 2,1 - ЗША i 2,7% - Нямеччыны. 2,7% указалi iншыя краiны.

Iмкненне захаваць iснуючы стан адносiн з суседнiмi дзяржавамi i нежаданне распачынаць спрэчкi пацвярджаюць i адказы на пытанне "Як Вы лiчыце, цi мае Беларусь нявырашаныя тэрытарыяльныя пытаннi з суседнiмi дзяржавамi?" Толькi 22,1% апытаных лiчаць, што так, але 41,8% лiчаць, што не, 36,1% не змаглi адказаць. Славутае мiралюбства беларусаў праявiлася i ў рэцэптах рашэння тэрытарыяльных спрэчак: 25,1% выказалiся за шлях перагавораў; 9,1% - за звяртанне да сусветнай супольнасцi; за эканамiчны i палiтычны цiск толькi 2,2% i зусiм нязначная колькасць апытаных - 0,8% - выказалася за вырашэнне тэрытарыяльных пытанняў ваеннымi сродкамi.

Падсумоўваючы атрыманыя лiчбы можна зрабiць наступныя высновы.

Прадстаўнiкi розных нацыянальнасцей - жыхары Беларусi ацанiлi найбольш высокай ацэнкай такiя рысы характару беларусаў, як доўгацярплiвасць, даверлiвасць, мяккасць, добрасумленнае стаўленне да працы, цярпiмасць да iншых нацыянальнасцей. Гэтыя рысы выразна праявiлiся пры абмеркаваннi эканамiчных i палiтычных праблем.

Грамадзяне Беларусi мала баяцца пагрозы суверэнiтэту сваёй дзяржавы з боку iншых дзяржаў, не маюць тэрытарыяльных прэтэнзiй да суседзяў i хочуць развiваць як мага шырэйшыя кантакты з рознымi краiнамi свету.

Што тычыцца эканамiчнай сферы, дык тут ёсць розныя варыянты тлумачэнняў. Можна гаварыць, што тут только пастаўлены пытаннi, якiя трэба вывучаць i даследаваць дадаткова. Шмат залежыць ад тлумачэння ўжытых тэрмiнаў, напрыклад, практычнасцi, альбо аптымiзму цi даверлiвасцi. Практычнасць, як асабiстая рыса характару, можа асэнсоўвацца як рэалiстычнасць i тады практычным будзе той чалавек, якi не ганяецца за жураўлём у небе, а згодзен на "невысокую зарплату на гарантаванай рабоце" (50,8% апытаных). З другога боку, практычнасць можна тлумачыць як здольнасць удзельнiчаць у эканамiчнай практыцы свайго часу. Жаданне такое ёсць у 34,3% апытаных, якiя ў пошуках лепшай долi спрабавалi сябе ў недзяржаўнай эканамiчнай дзейнасцi (тут мы пакiдаем без аналiзу лiчбу 64,1% апытаных, якiя прымалi ўдзел у iншых вiдах дзейнасцi, акрамя пералiчаных намi).

Як сведчыць сусветны досвед, прадпрымальнiцкай дзейнасцю займаюцца 5-10% насельнiцтва. У нашых умовах iмкненне 49,2% апытаных атрымлiваць "вялiкi заробак, але з рызыкай страцiць працу" цяжка назваць рэалiстычнасцю. Гэта больш падобна на авантурызм, што нiяк не спалучаецца з уяўленнямi аб характары беларусаў. Тут, напэўна, трэба пераглядаць гэтыя ўяўленнi.

II. Стаўленне насельнiцтва Беларусi да дзяржаўнай незалежнасцi i рэформаў
Цiкава прасачыць стаўленне насельнiцтва да праблем уваходжання Беларусi ў рознага кшталту палiтычныя i эканамiчныя саюзы, перш за ўсё з Расiяй. У святле адбыўшыхся выбараў першага Прэзiдэнта Рэспублiкi Беларусь гэта дапаможа ўявiць якасцi электарату, якi зрабiў той цi iншы выбар.

Пытаннi нашай анкеты прасочваюць стаўленне да саюза з Расiяй, альбо да аднаўлення СССР а) нацыянальных, б) моўных, в) тэрытарыяльных, г) рэлiгiйных, д) узроставых груп, а таксама е) эканамiчна актыўнай i неактыўнай частак насельнiцтва.

2.1. Эканамiчныя якасцi прыхiльнiкаў рэформ i iх апанентаў
Эканамiчная актыўнасць, - як паказалi вынiкi нашага даследавання, з'яўляецца iстотным фактаpам пры вызначэннi выбару памiж "шчыльным эканамiчным i палiтычным супрацоўнiцтвам з Расiяй, аж да аб'яднання з ёю ў будучым у адну федэратыўную дзяржаву" i "рынкавымi пераўтварэннямi i правядзеннем дэмакратычных рэформ у незалежнай Беларусi". (У далейшым для скарачэння будзем пазначаць гэтыя пазiцыi як "саюз з Расiяй" i "рынкавыя пераўтварэннi" адпаведна).

З тых, хто выступае за саюз з Расiяй, 51,8% арыентуюцца на невысокi заробак на гарантаванай рабоце i 48,2% - на высокi заработак з рызыкай страцiць працу. Зусiм iншы расклад сярод тых, хто выступае за рынкавыя пераўтварэннi. З iх только 30,7% аддаюць перавагу першаму i 69,3% - другому. Атрымлiваецца, што саюз з Расiяй мае зусiм не эканамiчныя, а чыста iдэалагiчныя падставы. Гэта становiцца зусiм зразумелым, калi паглядзець лiчбы з iншага боку. Гэтак саюз з Расiяй падтрымлiваюць аднолькава i прыхiльнiкi гарантаванага невялiкага заробку - 22%, i прыхiльнiкi высокага заробку з рызыкай яго страты - 21,2%. Але ж за рынкавыя пераўтварэннi выступаюць только 17% першых i 39,5% другiх. Вiдавочна, што гэтыя пытаннi не ўзаемавыключныя, бо з тых, хто лiчыць неабходнымi рынкавыя пераўтварэннi (69,3% апытаных), каб стварыць спрыяльныя знешнiя ўмовы для рэалiзацыi свайго памкнення мець высокiя заробкi, пэўная частка ўсё ж выступае за саюз з Расiяй.

Эканамiчная свядомасць насельнiцтва ўсё ж недвухсэнсоўна схiляецца да незалежнасцi i дэмакратычных рэформаў, у той час як саюз з Расiяй падтрымлiвае эканамiчна неактыўная альбо эканамiчна нецывiлiзаваная частка грамадства. Гэта бачна з наступных таблiц.

Таблiца 1. Сувязь эканамiчнай актыўнасцi насельнiцтва з палiтычным выбарам, %
	Віды дзейнасці
	З тых, каму давялося ўдзельнiчаць у недзяржаўнай эканамiчнай дзейнасцi, аддалi б на выбарах свой голас за палiтычную партыю альбо кандыдата ў дэпутаты, якiя ў сваiх перадвыбарных праграмах зрабiлi б нацiск на:

	
	Шчыльным эканамiчным i палiтычным супрацоўнiцтве з Расiяй аж да аб'яднання з ёю ў будучым у адну федэратыўную дзяржаву
	Рынкавых пераўтварэннях i правядзеннi дэмакратычных рэформ у незалежнай Беларусi



	Набыццё каштоўных папер (акцый i да т.п.)
	12.8
	33.0

	Уладанне (саўладанне) прадпрыемствам, фiрмай i да т.п.
	17.8
	43.2

	Наёмная праца ў недзяржаўным сектары
	13.5
	41.8

	Iндывiдуальная працоўная дзейнасць
	19.6
	41.3

	Iншае
	4.4
	21.5


Нi ў радках, нi ў калонках не атрымлiваецца 100% у суме таму, што гэта былi не альтэрнатыўныя пытаннi i дазвалялiся два адказы на пэўны набор магчымых адказаў. Гэтыя працэнты не паказваюць нiчога абсалютнага i iх нельга выкарыстоўваць для прагнозу магчымых вынiкаў прэзiдэнцкiх альбо парламенцкiх выбараў. Яны паказваюць толькi якасны склад электарату, якi зробiць той альбо iншы выбар.

Варта адзначыць значнае адрозненне паказчыкаў пятай пазiцыi ад папярэднiх. Гэтае адрозненне стане яшчэ больш вiдавочным, калi мы паглядзiм на гэтую ж таблiцу з адваротнага боку. Прыведзеная таблiца паказвала палiтычныя схiльнасцi эканамiчна актыўнай часткi насельнiцтва, гэта значыць людзей, якiя спрабуюць палепшыць сваё эканамiчнае становiшча самi, актыўна шукаючы новыя формы эканамiчнай дзейнасцi. Цяпер паглядзiм эканамiчныя якасцi людзей, якiя робяць пэўны палiтычны выбар.

Таблiца 2 .Удзел у эканамiчнай дзейнасцi прыхiльнiкаў саюзу з Расiяй i рынкавых пераўтварэнняў,%
	З тых. хто аддалi б на выбарах свой голас за палiтычную партыю альбо кандыдата ў дэпутаты, якiя ў сваiх перадвыбарных платформах зрабiлi б нацiск на:
	Удзельнiчалi ў недзяржаўнай эканамiчнай дзейнасцi:

	
	набыцце каштоўных папер (акцыi i г.д.)
	уладанне (саўладанне) прадпрыемствам, фiрмай i да т.п.
	Наёмная праца ў недзяржаўным сектары
	Iндывiду-альная працоўная дзейнасць
	iншае

	Шчыльным эканамiчным i палiтычным супрацоў-нiцтве з Расiяй аж да аб'яд-нання з ёю ў будучым у адну федэратыўную дзяржаву
	2.0
	1.5
	6.6
	16.1
	70.9

	Рынкавых пераўтварэннях i правядзеннi дэмакратыч-ных рэформ у незалежнай Беларусi
	4.1
	2.9
	16.4
	27.3
	50.0


Эканамiчная актыўнасць, розныя формы якой былi адзначаны ў нашым апытальнiку, можа быць умоўна падзелена на больш цывiлiзаваную i меньш цывiлiзаванную. Да першай адносяцца 1-4 формы. Их цывiлiзаванасць вызначаецца тым, што яны суправаджаюцца выплатай падаткаў, узаемадзеяннем з дзяржаўнымi ўстановамi, iншымi камерцыйнымi структурамi. Усё гэта патрабуе пэўных юрыдычных, эканамiчных i палiтычных ведаў." Иншыя" формы эканамiчнай дзейнасцi ў меньшай ступенi абцяжараны гэтымi якасцямi. Звычайна гэта альбо продаж прадукцыi з уласнага прысядзiбнага альбо дачнага ўчастка, альбо нейкая iншая некантралюемая дзяржавай дзейнасць, напрыклад "чаўнакi" цi "мяшочнiкi", валютныя мянялы i звычайные перакупшчыкi на кiрмашы. Такая дзейнасць не патрабуе нi эканамiчных, нi юрыдычных, нi палiтычных ведаў. Тут патрэбна толькi веданне бягучай кан'юнктуры рынку, хаця i наяўнасць iншых ведаў гэтай дзейнасцю не адмаўляецца. Напэўна па гэтаму тыя, хто займаюцца "iншай" эканамiчнай дзейнасцю амаль пароўну па-дзялiлiся памiж выбарам на карысць саюза з Расiяй (24,4%) i рынкавых пераўтварэнняў (21,5%).

Затое тыя, хто займаецца больш цывiлiзаванымi формамi эканамiчнай дзейнасцi,разумеюць, што ёсць вялiкая рызыка быць моцна пацiснутымi больш магутнымi расiйскiмi бiзнесменамi. Таму яны спадзяюцца, што незалежная дзяржава будзе больш спрыяць айчыннаму бiзнесу. Гэта i паказвае перавага ў 2-2,5 разы сярод iх на карысць рынкавых пераўтварэнняў у незалежнай Беларусi.

Тое ж паказвае i аналiз таблiцы 2. Прыхiльнiкi саюзу з Расiяй удвая меней, чым iх апаненты займаюцца цывiлiзаваным бiзнесам, але ж у 1,4 разы болей "iншай" дзейнасцю. Гэта вялiкая колькасць простых людей, якiя далёкiя ад палiтыкi, пытанняў дзяржавы, нацыянальных праблем i да т.п. Яны знайшлi сабе эканамiчную нiшу, якая дае iм магчымасць жыць у гэты цяжкi час i яны баяцца згубiць свае крынiцы iснавання, не разумеючы, што самi такiм выбарам ускладняюць стварэнне нармальных эканамiчных стасункаў,у якiх будзе месца i iм самiм таксама.

Што тычыцца нацыянальнага складу ўдзельнiкаў эканамiчнай дзейнасцi у розных яе формах, дык ён амаль цалкам адпавядае нацыянальнаму складу ўдзельнiкаў апытання, за двума выключэннямi.

Сярод тых, хто ўдзельнiчаў у набыццi каштоўных папер роднай мовай называюць беларускую 67,2%, рускую - 30,5%. Сярод удзельнiкаў апытання беларускую мову называюць роднай 58,2%, рускую - 34,6%. Затое з тых, хто ўдзельнiчаў у наёмнай працы ў недзяржаўным сектары беларускую мову называюць роднай 48,6%, рускую - 40,9% апытанных. Што могуць значыць гэтыя лiчбы не зусiм зразумела i тут патрэбна дадатковае асэнсаванне i магчыма новае даследаванне.

Канфесiйны фактар нiякай ролi, як паказваюць дадзеныя нашага даследавання, не адыгрывае ў эканамiчнай актыўнасцi насельнiцтва i выбары яе форм.

2.2. Узроставае i тэрытарыяльнае размеркаванне прыхiльнiкаў аднаўлення СССР

У нашым даследаваннi рабiлася спроба вызначыць якасныя паказчыкi прыхiльнiкаў аднаўлення СССР. Гэтымi паказчыкамi былi ўзрост, нацыянальнасць i месца жыхарства да 18 год. Апошнi паказчык выбраны таму, што сучаснае месца жыхарства можа даць толькi сучасны зрэз грамадскай думкi, бо людзi пераяжджаюць з месца на месца i гэта можа крыху змазаць карцiну. Але ж выбар, якi сёння робiцца свядома, абумоўлены тымi падсвядомымi ўражаннямi, каштоўнасцямi, якiя чалавек атрымаў раней. Таму мы палiчылi больш iстотным не тое, дзе чалавек жыве зараз, а тое, у якой мясцовасцi ён сфармаваўся як асоба, гэта значыць, дзе ён жыў да 18 год.

Як i чакалася, з павелiчэннем узросту павялiчваецца i прыхiльнiсць да аднаўлення СССР. Лiчба плаўна расце з 23,7% 16-20 гадовых да 55,5% сярод тых, каму 51-60 год. Адзначаецца падзенне гэтай прыхiльнiсцi ў тых, каму за 60 год - iх толькi 47,4%.

Прадстаўнiкi розных нацыянальнасцей Беларусi ставяцца да аднаўлення СССР наступным чынам:

Важна адзначыць высокую ступень нявызначанасцi ў гэтым пытаннi палякаў - 41,2% i слабую прыхiльнасць да СССР сярод украiнцаў - 28,7%. Апошняя лiчба падкрэслiвае важнасць трэцяга паказчыка, выкарыстанага ў нашай анкеце.

Людзi, якiя выхоўвалiся да 18 год у наступных мясцовасцях паставiлiся да пытання аб неабходасцi аднаўлення СССР гэтак:

Таблiца 3. Стаўленне насельнiцтва розных регiёнаў да аднаўлення СССР, %
	
	Так 
	Не 
	Цяжка адказаць

	Брэсцкая вобласць
	50.7
	36.9
	12.4

	Вiцебская вобласць
	23.6
	46.8
	29.6

	Гродзенская вобласць
	48.1
	32.1
	19.8

	Гомельская вобласць
	41.1
	34.6
	24.3

	Магiлёўская вобласць
	36.9
	47.2
	15.9

	Мiнская вобласць
	37.2
	42.5
	20.3

	г.Мiнск
	35.4
	40.9
	23.7

	Расiя
	50.4
	33.8
	15.8

	Украiна
	60.6
	26.0
	13.5

	Иншыя краiны
	68.2
	25.2
	6.6


Мiнская, Магiлёўская i Гомельская вобласці i г.Мiнск далi чакаемыя лiчбы, але здзiвiлi Брэсцкая, Гродзенская i Вiцебская вобласцi. Першыя - высокай колькасцю прыхiльнiкаў СССР, бо вядома, што гэты рэгiён - базавы для Беларускага народнага фронту, апошняя - надзвычай нiзкай колькасцю iх. Гэта можна пакуль што канстатаваць як факт, якi патрабуе дадатковага вывучэння.

Варта адзначыць наступнае. Вызначэнне шляхоў далейшага развiцця Беларусi ў якасцi незалежнай дзяржавы цi складовай часткi нейкага iншага дзяржаўнага ўтварэння пытанне не нацыянальнай прыналежнасцi, а патрыятычнасцi.

Гэтак за аднаўленне СССР выказалiся 42,5% рускiх i 50,4% выхадцаў з Расii, 28,7% украiнцаў i 60,6% выхадцаў з Украiны.

З гэтага можна зрабiць такую выснову: чым меней чалавек любой нацыянальнасцi звязан лёсам i каранямi з Беларуссю, тым лягчэй ён адмаўляецца ад яе незалежнасцi, што, ўрэшце, не павiнна выклiкаць здзiўлення.

2.3. Стаўленне да дзяржаўнай незалежнасцi моўных i канфесiйных групп

Стаўленне да таго цi iншага палiтычнага выбару было высветлена цераз прызму моўнага пытання. Пры падрыхтоўцы апытальнiка была таксама вылучана гiпотэза, што розная канфесiйная прыналежнасць можа пэўным чынам адбiцца на палiтычнай пазiцыi апытваемага. Сярод апытаных беларусаў былi вылучаны чатыры моўна-канфесiйныя групы: беларусы праваслаўныя, якiя лiчаць роднай мовай рускую, беларусы католiкi, якiя лiчаць роднай мовай рускую, беларусы праваслаўныя, для якiх родная беларуская мова i такiя ж беларусы католiкi.

У групу беларусаў католiкаў, якiя лiчаць роднай мовай рускую ў нашай выбарцы патрапiла ўсяго 5 чалавек, што не дае падстаў для больш-меньш грунтоўных абагульненняў, таму яна далей разглядацца не будзе. Але цiкавы ўжо сам па сабе гэты факт, што пры выпадковай выбарцы па канфесiйнай адзнацы сярод праваслаўных роднай мовай назвалi рускую каля 30%, а сярод католiкаў толькi 11% апытаных. И наадварот, сярод беларускамоўных беларусаў католiкi складаюць 9%, у той час як сярод рускамоўных беларусаў - 2,5% католiкоў. На першы погляд здаецца, што каталiцтва больш адпавядае беларускасцi. Цi так гэта мы прааналiзуем у наступным раздзеле. Цяпер паглядзiм як ставяцца моўна-канфесiйныя групы да выбару памiж саюзам з Расiяй i рынкавымi пераўтварэннямi ў незалежнай Беларусi.

З рускамоўных беларусаў праваслаўных за саюз з Расiяй выступае 31,2%, за рынкавыя пераўтварэннi ў незалежнай Беларусi - 29,8%. З беларускамоўных беларусаў праваслаўных за саюз з Расiяй выступае 18,8%, за рынкавыя пераўтварэннi ў незалежнай  Беларусi - 29,3. З беларускамоўных беларусаў католiкаў за саюз з Расiяй - 13,8%, за рынкавыя пераўтварэннi - 18,6%. Як бачна, католiкi меней за ўсiх схiльны да выбару на карысць саюзу з Расiяй, але ж i рынкавыя пераўтварэннi для iх не першасная мэта. Хутчэй за ўсё гэтыя пытаннi iх хвалююць меньш, чым нейкiя iншыя. Якiя? Гэта трэба высвятляць дадаткова.

Больш важнай з'яўляецца не канфесiйная, а моўная адзнака. Пытанне рынкавых пераўтварэнняў з'яўляецца эканамiчнай праблемай, якую трэба вырашаць незалежна ад усiх астатнiх праблем, - моўных, iдэалагiчных i да т.п., - i якая тычыцца ўсяго насельнiцтва Беларусi. Таму рынкавыя пераўтварэннi падтрымлiваюць аднолькавыя часткi рускамоўных i беларускамоўных беларусаў.

Саюз з Расiяй больш прывабны менавiта для рускамоўных i значна ў меньшай ступенi для беларускамоўных апытаных. Гэта падкрэслiвае тое, што гэты выбар робiцца не з меркаванняў эканамiчнай мэтазгоднасцi, хаця i нельга зусiм адмаўляць у наяўнасцi гэтага матыву, а з iдэалагiчных меркаванняў "роднасцi народаў Расii i Беларусi", "шматвяковага сяброўства" i г.д.  Падсумоўваючы атрыманыя па гэтым раздзеле лiчбы можна зрабiць наступныя высновы. Неальтэрнатыўны выбар памiж саюзам з Расiяй i рынкавымi пераўтварэннямi ў незалежнай Беларусi дазваляе вызначыць якасцi адпаведнага электарату наступным чынам:
а) Прыхiльнiкi саюзу з Расiяй - гэта звычайна людзi сталага ўзросту i чым сталейшыя, тым больш iх лёс i жыццё абумоўлены досведам сацыялiстычнага грамадства i настальгiяй па жыццi ў "вялiкай дзяржаве". Самая вялiкая колькасць iх у групе тых, каму 51-60 год - 55,5%, па гэтаму беларускiя камунiсты не маюць рацыi, калi апелююць да вынiкаў усесаюзнага рэферэндуму.

б) нацыянальнае вызначэнне амаль не адыгрывае ролi ў гэтым выбары. За аднаўленне СССР выказалiся 42,4% беларусаў, 42,5% рускiх i 38,8% палякаў. Рэзкае адхiленне ад гэтай "нормы" паказалi ўкраiнцы, з якiх толькi 28,7% выступаюць за аднаўленне СССР, затое аж 43,9% - супраць. Але ж, улiчваючы малую абсалютную колькасць украiнцаў на Беларусi, яны не зробяць вялiкi ўплыў.

Дарэчы, гэтыя лiчбы былi пацверджаны вынiкамi галасавання на выбарах Прэзiдэнта Беларусi. Прыхiльнiкi аднаўлення СССР цi саюзу з Расiяй, (што ў нашых умовах мала адрознiваецца ва ўсведамленнi насельнiцтва), а таксама значная частка тых, хто на час нашага апытання не вызначыўся, аддалi ў суме свае галасы кандыдатам, якiя прапагандавалi саюз з Расiяй.

в) Больш iстотным з'яўляецца не намiнальны запiс у пашпарце аб нацыянальнасцi, а нацыянальна-культурнае самавызначэнне, якое адбываецца ў нашых умовах цераз мову.

Беларускамоўныя апытаныя беларусы значна меней, - у 1,6  раза, - схiляюцца да саюзу з Расiяй, чым iх рускамоўныя браты. Варта ўлiчыць яшчэ адну акалiчнасць. Беларускую мову назвалi роднай 58,2% апытаных, але ж зносяцца на рабоце, сярод сяброў i ў сямейным коле на беларускай мове толькi 28-33%. Гэта значыць, што з тых, хто назвай роднай мовай беларускую, каля паловы рэальна беларускай мовай у жыццi не карыстаюцца, але нават намiнальнае прызнанне роднасцi беларускай мовы значна знiжае ўплыў iдэi аб'яднання з Расiяй. Тая частка апытаных, якая рэальна карыстаецца беларускай мовай у паўсядзённым жыццi, амаль дакладна супадае з тымi, хто выступае за рынкавыя пераўтварэннi ў незалежнай Беларусi. Цалкам верагодна ў гэтых умовах выказаць здагадку, што ўзмацненне i пашырэнне рэальнага карыстання беларускай мовай будзе спрыяць пашырэнню электарата, арыентаванага на рынкавыя пераўтварэннi i дэмакратычныя рэформы ў незалежнай Беларусi.

г) З пункту гледжання эканамiчнай свядомасцi гэтай часткi электарату можна канстатаваць наступнае. Свой выбар на карысць саюзу з Расiяй яны робяць без увагi на нейкiя эканамiчныя пытаннi. Яны амаль не займаюцца цывiлiзаванымi формамi бiзнесу i для iх пераважае iдэалагiчны момант у вырашэннi гэтага пытання. Идэалогiя пераважае менавiта таму, што гэтыя людзi, мала займаючыся эканамiчнай дзейнасцю, слаба ўяўляюць сабе эканамiчныя перавагi незалежнасцi i не маюць патрэбы ў стварэннi спрыяльнага клiмату для бiзнеса.

Што тычыцца прыхiльнiкаў рынкавых пераўтварэнняў i дэмакратычных рэформ у незалежнай Беларусi, дык iх характарыстыка па адпаведных параметрах выглядае наступным чынам.

Звычайна гэта людзi больш маладога ўзросту, многiя з iх беларускамоўныя i пры гэтым яны добра разумеюць праблемы нашага сучаснага бiзнесу, тым больш, што часта самi ў iм удзельнiчаюць. Яны не надта абцяжараны ўспамiнамi аб "шчаслiвым i заможным" сумесным жыццi ў СССР i зацiкаўлены ў абароне сваiх эканамiчных iнтарэсаў з боку ўласнай дзяржавы супраць замежнага бiзнесу.

З гэтых трох параметраў толькi першы зусiм натуральны i не патрабуе нейкiх дзеянняў з боку дзяржавы цi грамадства. Што тычыцца другога i трэцяга параметраў, дык iх сучасны неразвiты стан абумоўлiвае праблематычнасць iх далейшага развiцця. У гэтым становiшчы нельга пераацанiць роль дзяржавы i грамадства. Чым больш людзей атрымае магчымасць займацца цывiлiзаванай эканамiчнай дзейнасцю, тым больш шанцаў на замацаванне незалежнасцi Беларусi.

З другога боку, пашырэнне беларусiзацыi з'яўляецца падмуркам дэмакратычных рэформ i рынкавых пераўтварэнняў. Без гэтага iдэалагiчнага падмурка ўсе рэформы i пераўтварэннi будуць непаслядоўнымi i няўстойлiвымi.

III. Праблемы мовы i адраджэння культуры

Трэцяя частка нашага даследавання прысвечана шырокаму спектру пытанняў мiжнацыянальных зносiн, стаўленню да дзяржаўнасцi беларускай мовы i нацыянальна-культурнага працэсу наогул.

Адным з найбольш складаных пытанняў сучаснага нацыянальнага працэсу з'яўляецца праблема адраджэння беларускай мовы i культуры. Гэтая праблема абцяжарана тым, што на працягу дзесяцiгоддзяў здзяйснялася свядомая дзяржаўная палiтыка русiфiкацыя, у вынiку якой сфармiраваўся значны пласт людзей, якiя не валодаючы беларускай мовай усё ж адчуваюць сябе беларусамi.

Гэта абумовiла шэраг пытанняў, звязаных з высвятленнем сувязi памiж нацыянальным самаўсведамленнем i валоданнем роднай мовай.
Лiчбы, атрыманыя для ўсяго насельнiцтва Беларусi, былi ўдакладнены для розных груп па моўнай, нацыянальнай, канфесiйнай, тэрытарыяльнай, узроставай адзнаках.

3.1. Агульны аналiз стану мiжнацыянальных стасункаў на Беларусi

У цэлым становiшча, што склалася на Беларусi ў сферы мiжнацыянальных стасункаў, ацэнiваюць як "вельмi добрае" - 6,7% апытаных, як "добрае" - 36,4%, "задавальняючае" - 42,8%, "небяспечнае" - 4,8%, "вельмi небяспечнае" - 1,3%, не вызначылiся з адказам - 8,0%. Але ж перспектывы далейшага развiцця гэтай сферы грамадскага жыцця шмат каму ўяўляюцца не зусiм добрымi. На пытанне: "Як Вы лiчыце, цi могуць абвастрыцца мiжнацыянальныя стасункi на Беларусi?" адказалi: "так, у блiжэйшы час" - 1,5% апытаных, "так, у недалёкай будучынi" - 4,9%, "так, рана цi позна гэта здарыцца" - 21,7%, "не, у нас гэта немагчыма" - 40,7%, не вызначылiся з адказам - 31,1. Як бачым, на 40,7% аптымiстаў у нас усё ж 28,1% песiмiстаў.

Якiя ж падставы гэтага песiмiзму? Для высвятлення гэтага ў анкеце былi дадатковыя пытаннi.

На пытанне: "Цi даводзiлася Вам асабiста сутыкацца з недружалюбным стаўленнем на Беларусi з-за нацыянальнай прыналежнасцi да людзей Вашай нацыянальнасцi?" адказалi: "Так, даводзiлася", - 11,9%, "не, не даводзiлася" - 72,8%, "асабiста мне не даводзiлася, але я чуў аб такiх выпадках" - 12,0%, не вызначылiся з адказам 3,5%.
"Сваю" нацыянальнасць людзi чамусцi лiчаць больш "абароненай", альбо меней успрымаюць нейкiя кпiны на нацыянальнай глебе да сябе з псiхалагiчных прычын. Што тычыцца не "сваёй" нацыянальнасцi, дык тут механiзмы псiхалагiчнай самаабароны не патрэбны i ўзрастаюць патрабаваннi да таго, што можна назваць нормай мiжнацыянальных стасункаў.

Адпаведныя адказы на пытанне: "Цi даводзiлася Вам сутыкацца з недружалюбным стаўленнем на Беларусi да людзей з-за iх нацыянальнай прыналежнасцi?", былi наступнымi. "Так, даводзiлася", - 15,4% апытаных "Не, не даводзiлася" - 61,3%. "Асабiста мне не даводзiлася, але я чуў аб такiх выпадках", - 19,7%."Не вызначылiся з адказам 3,5% апытаных. Лiчбы адказаў на гэтае пытанне (на дзiва) супадаюць з адпаведнымi адказамi на наступнае пытанне: "Як асабiста Вы ставiцеся да людзей iншых нацыянальнасцей?" Паважна ставiцца да людзей усiх нацыянальнасцей 35,6% апытанных. Станоўча ставяцца да людзей многiх нацыянальнасцей, але да некаторых адмоўна - 34,7%. Ставяцца адмоўна да ўсiх нацыянальнасцей, акрамя сваёй - 0,5%. Стаўленне да людзей не звязваюць з нацыянальнасцю 28,3% апытаных.

Даводзiлася сутыкацца або чуць аб выпадках недружалюбнага стаўлення да людзей з-за iх нацыянальнай прыналежнасцi 35,3% апытаных. Адмоўна ставяцца да некаторых альбо да ўсiх, акрамя сваёй, нацыянальнасцей 35,2% апытаных.

Тых, хто не звязвае стаўленне да людзей з iх нацыянальнасцю i тых, хто наогул не зважае на нацыянальнасць у суме 63,9%.Тых, хто не сутыкаўся з недружалюбным стаўленнем да людзей з-за iх нацыянальнасцi таксама 61,3% апытаных.

Можна выказаць меркаванне, што выпадкi недабразычлiвасцi па нацыянальнай прыкмеце як раз i адбываюцца "дзякуючы" тым, хто адмоўна ставiцца да людзей з-за iх нацыянальнасцi i менавiта яны прадбачаць абвастрэнне мiжнацыянальных стасункаў.

3.2. Стаўленне да моўных пытанняў нацыянальных  i моўных груп на Беларусi

Асобнай вялiкай праблемай з'яўляецца стаўленне да адраджэння беларускай мовы i культуры ў самым шырокiм кантэксце.

Распачаць аналiз гэтай праблемы i яе стану ў грамадскай свядомасцi варта з самага агульнага пытання.

"Як Вы лiчыце, цi з'яўляецца веданне мовы абавязковай умовай прыналежнасцi да той альбо iншай нацыi?"
Лiчаць, што "так" 34,3% апытаных, "больш так, чым не" - 21,6% "больш не, чым так" - 15,3%, "не" - 22,2%, не вызначылiся з адказам - 6,6%.

Сярод адказаўшых на гэтае пытанне расклад па розных прыкметах атрымаўся такi. Узрост нiяк не ўплывае на меркаванне па гэтым пытаннi. Моўная i нацыянальная прыкмета з'яўляецца тут досыць iстотнай i дае пэўны матэрыял для далейшых разваг. Калi мы згрупуем адказы "так" i "больш так, чым не" у адзiн сэнсавы агрэгат "так", а адказы "не" i "больш не, чым так" у адпаведны агрэгат "не", дык атрымаем больш наглядную карцiну, якая выглядае наступным чынам.

Асноўныя нацыянальныя групы Беларусi адказалi на гэтае пытанне наступным чынам.

Тлумачэнне гэтых адказаў не можа быць адназначным. Уплыў рускамоўнасцi значнай часткi беларусаў на моўна-культурны працэс, а таксама вастрыня пытання аб дзяржаўнасцi мовы не могуць быць перабольшаны. Гэта самыя iстотныя факторы, якiя ствараюць напружанасць у моўнай сферы.

Акрамя гэтага, немагчыма было паставiць пытанне iнакш, бо тады яно магло стаць тэндэнцыйным. Альбо трэба было б рабiць асобную анкету для высвятлення толькi гэтага пытання. Што тычыцца прыведзенай фармулёўкi пытання, дык пры яго тлумачэннi адразу ўзнiкаюць пытаннi iншага кшталту. У адносiнах да каго псiхалагiчна ўспрымаецца гэтае пытанне - да сваёй канкрэтнай нацыi, цi наогул, абстрактна.

Што тычыцца беларусаў, дык яны вiдавочна адносяць яго да сябе. Як ужо прыводзiлася только 30-33% беларусаў карыстаюцца роднай мовай у сям'i, на рабоце, сярод сяброў i г.д., але ж 58,2% апытаных назвалi роднай мовай беларускую. Апошняя лiчба амаль дакладна адпавядае ўяўленню беларусаў аб веданнi мовы як прыкмеце прыналежнасцi да пэўнай нацыi.

Што тычыцца рускiх, дык тут не зусiм зразумелае становiшча. Цi то яны лiчаць (50,1%), што не ведаючы рускай мовы яны ўсё роўна застануцца рускiмi, цi то iншыя людзi на ведаючы сваёй мовы застануцца самiмi сабой.

Найбольш акрэсленая i пэўная пазiцыя ў гэтым пытаннi ў палякаў. Як мы ўбачым далей, паважаючы сваю мову, яны паважаюць i iншыя культуры i мовы. Дарэчы, што да мовы, пэўная моўная прыналежнасць з'яўляецца больш iстотным i важным фактарам, чым нацыянальнае вызначэнне. Гэта паказвае i размеркаванне адказаў на тое ж пытанне ўжо па моўнай прыкмеце: "Як Вы лiчыце, цi з'яўляецца веданне мовы абавязковай умовай прыналежнасцi да той цi iншай нацыi?"
Таблiца 4. Стаўленне прадстаўнiкоў моўных груп да мовы, як прыкметы нацыянальнай прыналежнасцi

	
	Якую мову лiчыце роднай?

	
	беларускую
	рускую
	польскую
	украiнскую
	яўрэйскую

	Так
	68.1
	35.0
	87.0
	51.2
	27.3

	Не
	26.0
	58.2
	13.0
	13.9
	72.7


Стаўленне да мовы, як адзнакi прыналежнасцi да нацыi, пэўным чынам адбiваецца i на iншых баках стаўлення да беларускай культуры i мовы. Трэба падкрэслiць iстотнасць гэтага моманту, бо калi прыводзяць лiчбы агульнага апытання без улiку нацыянальнага i моўнага фактараў цяжка зрабiць нейкiя практычныя высновы.

Напрыклад, прадметам пастаяных iдэалагiчных захадаў палiтычных сiл рознага кшталту з'яўляецца пытанне аб дзяржаўнасцi беларускай мовы. 

Ангажаваныя сацыёлагi прыводзяць розныя лiчбы на карысць дзяржаўнага двумоўя, але нават не спрабуюць прааналiзаваць iх. Паспрабуем зрабiць гэта мы. Паглядзiм, як расклалiся адказы спачатку для ўсяго насельнiцтва, потым па нацыянальных i, нарэшце, па моўных групах. Для спрашчэння пытанне другi i трэцi раз не будзе паўтарацца.

Як Вы ставiцеся да таго, што беларуская мова з'яўляецца ў нашай рэспублiцы дзяржаўнай?

1. Лiчу, што так i павiнна быць - 48,6%

2. Лiчу, што дзяржаўнай павiнна быць руская мова - 3,0%

3. Лiчу, што дзяржаўнымi павiнны быць беларуская i руская мовы - 43,4%

4. Не вызначылiся з адказам - 5,0%.

Таблiца 5. Стаўленне нацыянальных груп Беларусi да дзяржаўнасцi беларускай мовы

	
	Нацыянальнасць

	
	беларус
	рускi
	паляк
	украiнец
	яуpэй

	Лiчу, што так i павiнна быць
	52.5
	29.1
	42.8
	41.2
	44.1

	Лiчу, што дзяржаўнай павiнна быць руская мова
	3.1
	3.1
	2.1
	–
	–

	Лiчу, што дзяржаўнымi павiнны быць беларуская i руская мовы 
	39.2
	64.0
	37.0
	58.8
	55.9

	Не вызначылiся з адказам
	4.7
	3.8
	18.1
	–
	–


Таблiца 6. Стаўленне моўных груп Беларусi да дзяржаўнасцi беларускай мовы

	
	Якую мову лiчыце роднай?

	
	беларускую
	рускую
	польскую
	украiнскую
	яўрэйскую

	Лiчу, што так i павiнна быць
	65.1
	21.6
	79.4
	30.2
	39.4

	Лiчу, што дзяржаўнай павiнна быць руская мова
	1.2
	5.3
	–
	14.3
	–

	Лiчу, што дзяржаўнымi павiнны быць беларуская i руская мовы 
	29.2
	68.5
	20.6
	55.5
	60.6

	Не вызначылiся з адказам
	4.5
	4.7
	–
	–
	–


Прыведзеныя лiчбы характарызуюць важнасць моўнага фактару ў ацэнцы з'яў культуры i стаўленнi да моўных праблем. Выклiкае здзiўленне досыць вiдавочнае i рэзкае разыходжанне памiж стаўленнем да дзяржаўнасцi беларускай мовы з боку палякаў i з боку ўкраiнцаў. Калi палякi шануюць сваю мову, дык яны паважаюць i дзяржаўнасць беларускай мовы, а ўкраiнцы чамусцi наадварот. Тут ёсць матэрыял для роздуму этнапсiхолагам i культуролагам. Што тычыцца меркавання беларусаў i рускiх па гэтым пытаннi, дык такi расклад цалкам зразумелы. Зразумела i тое, што рускамоўныя беларусы ў значнай частцы выступаюць за дзяржаўнае двумоўе. Але ж пераважная большасць насельнiцтва разумее, што беларускай мове патрэбна дзяржаўная падтрымка.

На пытанне: "Цi лiчыце Вы, што адраджэнне беларускай мовы патрабуе дзяржаўнай падтрымкi?" - адказалi "так" 71,2% апытаных, "не" - 12,4%, не вызначылiся з адказам 16,4% апытаных.

Дзяржаўная падтрымка ў выглядзе замацавання дзяржаўнасцi беларускай мовы дае свой плён. Калi дарослые людзi маюць пэўныя складанасцi з авалоданнем i карыстаннем беларускай мовай, дык для cваiх дзяцей яны лiчаць гэта неабходным.

43,4% апытаных выказалi жаданне, каб iх дзецi навучалiся на рускай мове i 55,6% - на беларускай. Паглядзiм якасны склад адказаўшых на гэтае пытанне.

У гэтым пытаннi нас цiкавiла таксама дзе выхоўвалiся апытанныя, гэта значыць, якое стаўленне да беларускай мовы iснуе ў розных рэгiёнах. Расклад адказаў атрымаўся такi (гл. таблiцу 7).

Таблiца 7. Стаўленне прадстаўнiкоў розных рэгiёнаў да навучання iх дзяцей на розных мовах

	
	Дзе вы жылi да 18-га ўзросту

	
	Брэс-цкая
	Гродзе-нская
	Вiцеб-ская
	Магi-леўская
	Гоме-льская
	Мiнс-кая
	Мiнск
	Расiя
	Украi-на
	Iншыя

	Жадаюць каб iх дзецi навучалiся на рускай мове
	39.4
	33.4
	59.2
	47.8
	42.5
	33.9
	48.9
	47.0
	61.6
	78.5

	Жадаюць каб iх дзецi навучалiся на беларускай мове
	54.4
	62.6
	43.9
	59.6
	55.0
	60.0
	51.4
	52.5
	36.5
	36.2


Як i чакалася найбольш "рускамоўнымi" атрымалiся Вiцебская вобласць i г.Мiнск. Выхадцы з Украiны пацвердзiлi сваё адмоўнае стаўленне да беларушчыны. Вышэй за сярэднi ўзровень прыхiльнасцi да беларускай мовы паказалi Гродзенская, Мiнская i Магiлёўская вобласцi.

3.3. Моўныя пытаннi вачыма моўна-канфесiйных груп беларусаў
Таблiца 8. Стаўленне моўна-канфесiйных груп да навучання iх дзяцей на розных мовах, %
	
	Жадаюць каб iх дзецi навучалiся на:

	
	рускай мове
	беларускай мове
	польскай мове

	рускамоўныя праваслаўныя беларусы
	76.7
	32.0
	2.1

	беларускамоўныя праваслаўныя беларусы
	26.6
	70.7
	2.7

	беларускамоўныя католiкi беларусы
	8.5
	80.2
	8.2


Дазвалялiся два адказы, таму сума ў радках можа перавышаць 100%

Як бачым, фактар моўнай прыналежнасцi адназначна пасуецца з моўнай прыхiльнасцю, а каталiцкасць яшчэ ўзмацняе беларускасць.

Цалкам адпаведная карцiна атрымалася i ў наступным пытаннi. Якое месца павiнна займаць палiтыка адраджэння беларускай мовы i культуры ў дзейнасцi ўрада i Вярхоўнага Савета?

Таблiца 9. Стаўленне моўна-канфесiйных груп Беларусi да адраджэння беларускай культуры i мовы ў дзейнасцi ўрада i Вярхоўнага Савета, %
	
	Першае месца
	Адно з першых
	Не больш чым iншыя праблемы
	З гэтым можна пачакаць
	Не варта гэтым займацца
	Не магу адказаць

	рускамоўныя праваслаўныя беларусы
	3.5
	10.0
	47.0
	21.8
	14.2
	3.5

	беларускамоўныя праваслаўныя беларусы
	6.9
	30.2
	40.8
	10.0
	3.7
	8.3

	беларускамоўныя католiкi беларусы
	11.3
	28.5
	36.7
	9.3
	–
	14.1


Усе прыведзеныя лiчбы сведчаць аб тым, што падтрымлiваюць развiццё беларускай мовы i культуры тыя, хто лiчаць беларускую мову роднай. Гэты фактар больш значны, чым нацыянальная прыналежнасць. Значная частка насельнiцтва, якая прыхiльна да "рускасцi", больш чым да "беларускасцi" вызначаецца менавiта рускамоўнасцю, а не нацыянальнасцю. Пэўныя разыходжаннi ў пазiцыях, звязаныя з узростам цi месцам выхавання, тлумачацца таксама моўнымi традыцыямi (напрыклад, значная рускамоўнасць насельнiцтва Вiцебскай вобласцi i г.Мiнска) цi вынiкамi беларусiзатарскага накiрунку ў адукацыi i культуры.

Папярэднiя пытаннi мелi на мэце атрыманне адказу на адно з галоўных пытанняў гэтай анкеты: "Як Вы лiчыце, цi ўяўляе небяспеку для iснавання беларускай нацыi тая акалiчнасць, што значная частка беларусаў размаўляе на рускай мове?" Гэтае пытанне таксама было ў анкеце i адказы былi такiя. "Так, гэта прывядзе да паступовага знiкнення беларускай нацыi," - 14,0 працэнта апытаных. "Гэта ўскладнiць развiццё беларускай нацыi, але не болей", - 21,7 працента апытаных. 

"Не. Проста сфармiруецца новая беларуская нацыя, маючая мала агульнага з папярэдняй, але не падобная на iншыя", - 19,8 працэнта апытаных. "Не, гэта нiяк не паўплывае на развiццё беларускай нацыi," - 35,4 працэнта. Не вызначылiся з адказам 9,2 працэнты апытаных. Адказы на гэтае пытанне паказваюць, што людзi часта не ўяўляюць аб культуралагiчным змесце паняцця нацыi. У адваротным выпадку было б зразумела, што "фармiраванне новай беларускай нацыi, якая мае мала агульнага з папярэдняй..." гэта i ёсць "паступовае знiкненне беларускай нацыi". Вiдавочна, што гэтыя адказы давалi людзi, якiя атаясамлiваюць "нацыю" з "тутэйшым" насельнiцтвам, бо яно вядома ж нiкуды не падзенецца, хаця нацыя загiне, як культурная адзiнка ў сусвеце.
Менавiта гэты, культуралагiчны змест моўна-нацыянальных праблем i быў прасочаны ў адказах на папярэднiя пытаннi. Галоўная выснова гэтага блоку праблем выглядае наступным чынам. Калi моўна-культурны працэс пакiнуць без дзяржаўнай увагi i падтрымкi, без мэтанакiраванай дзейнасцi грамадства, беларуская мова i нацыя маюць усе шанцы знiкнуць. Але ж большасць насельнiцтва Беларусi ўсведамляе, што гэтага дапусцiць нельга i прыхiльна ставiцца да дзяржаўнай падтрымкi культуры i мовы. 

Пры гэтым, чым больш людзей авалодвае беларускай мовай, тым большая гэтая прыхiльнасць.

Рускамоўнасць значнай часткi беларусаў, наадварот, калi i не складае небяспеку для iснавання нацыi, дык сама меней стварае сур'ёзные перашкоды ў развiццi беларускай культуры i мовы.

Заключэнне

Прапанаваны даклад рэпрэзентуе толькi частку матэрыялаў, атрыманых у вынiку праведзенага сацыялагiчнага даследавання. Аналiз астатнiх дадзеных будзе зроблены у iншых дакладах. 

Тут трэба засяродзiцца на прааналiзаваным матэрыяле.

Па-першае, абыходкавыя ўяўленнi аб рысах нацыянальнага характару беларусаў у асноўным адпавядаюць рэчаiснасцi,аднак з iх не вынiкаюць пэўныя палiтычныя цi эканамiчныя крокi, якiя можна было б зрабiць. Хутчэй наадварот, усе эканамiчныя крокi павiнны рабiцца з улiкам магчымай рэакцыi насельнiцтва. Варта адзначыць, што на эканамiчныя дзеяннi людзi будуць адказваць не столькi сацыяльнымi цi палiтычнымi зрухамi, колькi зменай уласна эканамiчных паводзiн. Накiрунак гэтых апошнiх зменаў i павiнна паказаць вывучэнне ментальнасцi беларускага народа.

Па-другое, выявiлася досыць шчыльная сувязь памiж моўна-культурнымi прыярытэтамi грамадзян Беларусi i iх палiтычнымi  прыхiльнасцямi.

Па-трэцяе, моўныя схiльнасцi i нацыянальная прыналежнасць не адпавядаюць цалкам адно аднаму, а ствараюць досыць складаную карцiну, пабудаваную на сувязях i супярэчнасцях. Гэта вельмi цiкавая праблема этна-псiхалагiчных падстаў са цыяльна-культурных прыярытэтаў. Яна вымагае дадатковых даследаванняў, якiя могуць быць вельмi плённымi.

Атрыманыя ў сацыялагiчным даследаваннi вынiкi патрабуюць не толькi глыбокага асэнсавання i вывучэння, але i ставяць шэраг пытанняў i праблем , якiя выходзяць за яго рамкi i вымагаюць новых тэарэтычных захадаў i наступных даследаванняў.

